
Ágrip 

Verkefnið fjallar um aðstæður fatlaðra nemenda í frímínútum í almennum 

grunnskólum á Íslandi. Lagt var upp með þrjár rannsóknarspurningar. Sú fyrsta 

var um það hvers vegna frímínútur eru í íslensku skólakerfi. Önnur sneri að því 

hvernig félagslegum samskiptum fatlaðra nemenda við samnemendur væri háttað 

í frímínútum. Þriðja og síðasta rannsóknarspurningin var um það hvernig 

stuðningsaðilar styðja við fatlaða nemendur þegar kemur að félagslegum 

samskiptum þeirra við samnemendur í frímínútum. Leitast var við að svara 

spurningunum með niðurstöðum úr fræðilegum skrifum og niðurstöðum þriggja 

vettvangsathugana sem gerðar voru í almennum grunnskólum. Þátttakendur 

vettvangsathugana voru þrír fatlaðir nemendur sem fylgst var með í frímínútum. 

Helstu niðurstöður sem fengust úr fræðum og vettvangsathugunum benda til þess 

að ástæður frímínútna séu óljósar þar sem um þær gilda engar reglur og ekkert á 

þær minnst í lögum eða aðalnámskrá grunnskóla. Þá eru félagsleg samskipti 

fatlaðra nemenda við samnemendur mismikil, allt frá litlum sem engum 

samskiptum til mikilla. Auk þess gáfu niðurstöður til kynna að almennt stuðli 

stuðningsaðilar ekki að félagslegum samskiptum fatlaðra nemenda við 

samnemendur í frímínútum. Ekki er hægt að alhæfa út frá niðurstöðum 

rannsóknarinnar þar sem hún er lítil en á sama tíma varpa þær ljósi á aðstæður 

fatlaðra nemenda þegar kemur að félagslegum samskiptum þeirra og stuðningi í 

frímínútum. Af niðurstöðum má ætla að mikilvægt sé að skilgreina hlutverk og 

markmið frímínútna og gera stuðningsaðilum þannig ljóst hvaða hlutverki þeir 

gegna og mögulegum áhrifum þeirra þegar kemur að eflingu félagslegra 

samskipta fatlaðra nemenda við samnemendur í frímínútum. 

1 Inngangur  

Í skólasamfélagi á Íslandi hefur skapast sú hefð að nemendur fari út í frímínútur til 

þess að brjóta upp skóladaginn. Öll eigum við minningar frá grunnskólagöngu 

okkar og þegar fólk horfir til baka koma atvik úr frímínútum oft upp í hugann. 

Sumir eiga margar góðar og eftirminnilegar minningar um frímínútur, á meðan 

aðrir minnast þeirra sem kvíðvænlegs tíma sem olli þeim hugarangri á degi 

hverjum. Höfundar þessa ritverks fóru að velta tilgangi frímínútna fyrir sér og 

hvernig upplifun fatlaðra nemenda væri af þeim í kjölfar lesturs rannsóknar um 

hagi fatlaðra barna í almennum grunnskólum á Íslandi. Í rannsókninni var örlítið 

minnst á sérstakan stuðning við fatlaða nemendur í frímínútum sem vakti með 

okkur spurningar um aðstæður þeirra líkt og það hvort fatlaðir nemendur yrðu 

fyrir einelti, væru almennt afskiptalausir, eyddu frímínútum einir eða hvort þeir 

fengju almennt sérstakan stuðning með sér út í frímínútur. Fötluð börn eiga oft í 

erfiðleikum með félagsleg samskipti og telja foreldrar þeirra þá færni einn 

mikilvægasta þátt skólastarfs. Fyrir þá nemendur sem eiga í félagslegum 

erfiðleikum getur góður stuðningur bætt lífsgæði svo um munar (Snæfríður Þóra 

Egilsson, 2003). Í námi okkar í þroskaþjálfafræðum höfum við fræðst um þau 

miklu áhrif sem þroskaþjálfar geta haft á líf fatlaðs fólks. Með sérþekkingu sinni 

stefna þroskaþjálfar að því að stuðla að auknum alhliða þroska og efla færni með 

virðingu og jákvæðum viðhorfum. Staðreyndin er þó sú að í grunnskólum landsins 

starfa fáir þroskaþjálfar (Menntasvið Reykjavíkurborgar, 2006).  

Vegna þess hve frímínútur er sagður mikilvægur þáttur í skólastarfi 

langaði okkur að skoða hvernig mikilvægi þeirra birtist í opinberum gögnum og 

hvernig staðið væri að frímínútum nemenda og þá sérstaklega fatlaðra nemenda. 

Við vörpum því fram þremur rannsóknarspurningum sem við munum koma til 

með að leita svara við í þessu verkefni. Rannsóknarspurningarnar eru eftirfarandi: 

 Hvers vegna eru frímínútur í íslensku skólakerfi?  

 Hvernig eru félagsleg samskipti fatlaðra nemenda við samnemendur í 

frímínútum?  

 Hvernig styðja stuðningsaðilar við fatlaða nemendur þegar kemur að 

félagslegum samskiptum í frímínútum? 

Verkefninu verður skipt í tvo hluta til þess að svara spurningum. Í fyrri hlutanum 

verður byrjað á fræðilegri umfjöllun um grunnskólann og síðan hlutverk 

frímínútna í grunnskólastarfi þar sem rýnt verður í félagsleg samskipti, þátttöku 

og stuðning. Í síðari hlutanum verður fjallað rannsóknina og henni gerð skil með 

því að fjalla um framkvæmd hennar og niðurstöður. Við munum síðan ljúka 

umfjöllun okkar á umræðum um báða hluta verkefnisins. 

2 Grunnskólinn 

Í íslenskum grunnskólum hefur löngum tíðkast að hafa frímínútur á ákveðnum 

tímum yfir skóladaginn. Til þess að leita svara við rannsóknarspurningunni um 

tilvist frímínútna í íslensku skólakerfi er mikilvægt að átta sig á grunnskólanum 

sem stofnun og því regluverki sem honum fylgir. 

     Á Íslandi eru öll börn á aldrinum 6-16 ára skyld til þess að ganga í grunnskóla. 

Grunnskólaárið þarf að ná yfir að minnsta kosti níu mánuði og skulu skóladagar 

vera 180 dagar í það minnsta. Markmið grunnskóla er að veita nemendum 

möguleika á að tileinka sér leikni, hæfni og þekkingu sem mun koma til með að 

nýtast þeim að loknum grunnskóla. Mótunarskeið barna á grunnskólaárum er 

mikilvægt þar sem börn fá tækifæri til þess að móta sig bæði sem einstaklinga og 

þjóðfélagsþegna (Aðalnámskrá grunnskóla: Almennur hluti 2011). Búast má við 

að frímínútur gegni mikilvægu hlutverki við að ná þessum markmiðum 

grunnskólans. 

     Hér á eftir verður hlutverk grunnskóla í lífi barna útskýrt með hliðsjón af 

lögum og aðalnámskrá grunnskóla. Þar sem grunnskólar landsins fara eftir 

stefnunni um skóla án aðgreiningar verður henni einnig gerð skil. 

2.1 Hlutverk grunnskóla 

Þegar börn hafa lokið leikskólagöngu sinni tekur við tíu ára skólaganga í 

grunnskóla sem eins og áður kom fram hefst hjá langflestum börnum á sjötta 

aldursári. Allir grunnskólar þurfa að fylgja lögum um grunnskóla nr. 91/2008 og 

reglugerðum sem að þeim lúta. Í lögum kemur fram að grunnskólar eigi að starfa 

samkvæmt aðalnámskrá þar sem menntastefna er útfærð og má þar einnig nálgast 

upplýsingar er varða tilgang og starfsemi grunnskólans (Aðalnámskrá grunnskóla: 

Almennur hluti 2011). Til þess að öðlast skilning á starfi grunnskólans er 

mikilvægt að gera grein fyrir lagalegum bakgrunni hans. Það verður gert með því 

að fjalla um helstu markmið og hlutverk grunnskólans út frá lögum og 

aðalnámskrá grunnskóla. 

     Grunnskólinn skipar stóran sess í að veita nemendum almenna menntun og 

tækifæri til að öðlast alhliða þroska (Aðalnámskrá grunnskóla: Almennur hluti 

2011). Samkvæmt 2. grein í lögum um grunnskóla er markmið grunnskólans „að 

stuðla að alhliða þroska allra nemenda og þátttöku þeirra í lýðræðisþjóðfélagi sem 

er í sífelldri þróun.“ (Lög um grunnskóla nr. 91/2008). Þar segir ennfremur að 

þættir á borð við virðingu fyrir manngildi, jafnrétti, lýðræði, umburðarlyndi, 

sáttfýsi og ábyrgð skuli móta starf grunnskólanna. Þar sem starfshættir grunnskóla 

eiga meðal annars að mótast af lýðræðislegu samstarfi eiga sjónarmið nemenda í 

grunnskólum að skipta máli og því mikilvægt að starfsfólk skólanna hlusti á 

skoðanir nemenda er varða þætti eins og námsumhverfi og fyrirkomulag 

skólastarfsins (Lög um grunnskóla nr. 91/2008). Af þessu mætti ætla að almennt 

sé tekið tillit til skoðana nemenda í grunnskólum. Þó má velta fyrir sér að hve 

miklu leyti skólarnir fylgi þessu. Fá nemendur t.d. almennt val um fyrirkomulag 

skólastarfs líkt og val um inni eða útiveru í frímínútum? 

     Þar sem skólinn leggur áherslu á lýðræðislegt samstarf er ennfremur mikilvægt 

að samskipti nemenda við bæði samnemendur og kennara sé gert að kennsluefni 

líkt og hvert annað fag til að hægt sé að ná settum markmiðum skólans 

(Aðalnámskrá grunnskóla: Almennur hluti 2011). Eins og fram kemur í 

aðalnámskrá grunnskóla eru félagsleg samskipti námsefni sem þurfi að kenna með 

markvissum hætti. Lítið er komið inn á það í námskránni hvar, hvenær eða með 

hvaða hætti þessi kennsla eigi að fara fram. Ekki er getið um frímínútur sem 

vettvang til að efla samskiptafærni nemenda jafnvel þótt frímínútur bjóði upp á 

mikla möguleika í þeim efnum. Í annars annasömum skóladegi nemenda gefst 

þeim þá jafnan tækifæri og svigrúm til að efla samskiptahæfni með ýmsu móti og 

gjarnan með leik. Leikur er börnum eðlislægur og getur því verið þýðingarvert að 

nýta hann í námi sem leið til að efla þroska barna. Leikinn er hægt að þróa þannig 

hann höfði til ýmissa aldurshópa og getur hann skilað jafnmiklum árangri hjá 

unglingum líkt og sex ára börnum (Aðalnámskrá grunnskóla: Almennur hluti 

2011). Spyrja má hvort öll börn séu jafn fær í þessari leikni eða hvort skólinn 

þurfi að veita stuðning til þess að þau hafi jafna möguleika. 

2.2 Skóli án aðgreiningar  

Þar sem öll börn eru skólaskyld er mikilvægt að grunnskólar komi til móts við alla 

nemendur með námi sem tekur tillit til þarfa nemendanna og þeirra vellíðan. Í 

lögum um grunnskóla kemur fram að skóli án aðgreiningar sé opinber 

menntastefna í grunnskólum landsins (Lög um grunnskóla nr. 91/2008). Hugtakið 

skóli án aðgreiningar hefur verið skilgreint á marga vegu og getur innhald 

hugtaksins verið mismunandi eftir því í hvaða landi hugtakið er skilgreint (Gretar 

L. Marinósson, 2007). Í bókinni Tálmar og tækifæri (2007) kemur fram að 

Ferguson (2006) hafi skilgreint hugtakið skóli án aðgreiningar eða eins og hún 

kallaði það menntun án aðgreiningar á eftirfarandi hátt: 

...ferli sem fléttar saman endurskoðun á almennu skólastarfi og 

sérkennslu svo að til verði samþætt opinbert menntakerfi þar sem öll 

börn og unglingar eru virkir þátttakendur í samfélagi skólans, þar sem 

fjölbreytni er talið vera norm og þar sem menntun hvers nemanda er 

gæðamenntun vegna þess að kennslan er skilvirk og námskráin 

merkingabær og stuðningur er í boði eftir þörfum hvers og eins (Gretar 

L. Marinósson, 2007, bls. 56). 

Skóli án aðgreiningar á þar af leiðandi að vera stofnun sem öll börn tilheyra og 

eiga rétt á menntun og þjónustu við sitt hæfi hvort sem þau eru fötluð eða ófötluð. 

Það er til að mynda gert með því að reyna eftir fremsta megni að hafa 

viðfangsefni og starfshætti skólans sem fjölbreyttasta svo hægt sé að koma til 

móts við nemendur með ólíkar námsþarfir (Aðalnámskrá grunnskóla: Almennur 

hluti 2011). Einnig er eitt af hlutverkum skólanna að taka mið af 

sérkennsluþörfum nemenda, koma til móts við námþarfir þeirra og að þeir fái 

stuðning til þess að geta stundað nám sitt án aðgreiningar (Lög um grunnskóla nr. 

91/2008). Samkvæmt aðalnámskrá grunnskóla eru nemendur með sérþarfir þeir 

sem: 

...eiga erfitt með nám sökum sértækra námsörðugleika, tilfinningalegra 

eða félagslegra erfiðleika og/eða fötlunar, nemendur með leshömlun, 

langveikir, nemendur með þroskaröskun, geðraskanir og aðrir 

nemendur með heilsutengdar þarfir (Aðalnámskrá grunnskóla: 

Almennur hluti 2011, bls.41). 

3 Frímínútur 

Þar sem frímínútur eru fastur liður í íslenskum grunnskólum er athyglisvert að 

velta því fyrir sér hvers vegna þær hafa greypt sig í skólastarfið eins og raun ber 

vitni. Til þess að leita svara við því verða frímínútum gerð skil með því að 

skilgreina hugtakið frímínútur, skoða ávinning þeirra og galla. 

     Þegar orðinu frímínútur er flett upp í Íslenskri orðabók (2007) kemur fram að 

orðið merki „hlé milli kennslustunda“. Pellegrini og Smith (1993) hafa skilgreint 

frímínútur sem „hlé, venjulega utandyra, fyrir börn“. Hér má sjá tvær 

skilgreiningar á frímínútum sem eru nokkuð áþekkar. Það sem greinir þær hins 

vegar að er að Pellegrini og Smith segja þær fara fram utandyra á meðan Íslenska 

orðabókin segir ekki til um hvar þær fari fram. Skilgreining Pellegrini og Smith 

gefur skýrari mynd af framkvæmd frímínútna í íslenskum grunnskólum þar sem 

nemendur í 1.-7. bekk þurfa yfirleitt alltaf að fara út í frímínútur líkt og sjá má á 

vefsíðum grunnskóla (Árbæjarskóli, e.d.; Brekkurskóli, e.d.). Þar fá nemendur 

hvíld frá skólabókum, smá tíma til þess að byggja orkuna upp að nýju fyrir næstu 

kennslustund ásamt því að hafa tækifæri til að stjórna sjálfir hvað þeir gera og 

með hverjum (Rúnar Sigríksson, 2010). Með þessum hætti hafa börn svigrúm til 

að leika og hreyfa sig. Hreyfing stuðlar að auknum líkamlegum þroska og bættri 

geðheilsu. Það getur síðan auðgað félagslegan þroska með því að veita tækifæri til 

samskipta og aukins sjálfstrausts (World Health Organization, e.d.). Þá kemur 

einnig fram í bæklingnum Virkni í skólastarfi, sem gefinn var út af Lýðheilsustöð, 

að hreyfing sé talin stuðla að betri námsárangri, meiri einbeitingu og minni 

hegðunarvanda (Gígja Gunnarsdóttir, 2010). Þar sem hreyfing er talin holl og góð 

er hún nauðsynleg til að stuðla að heilbrigði nemenda og eru frímínútur einna 

helst sá tími skóladagsins þar sem nemendum gefst svigrúm til þess.  

     Í frímínútum hafa nemendur þannig tækifæri til þess að hreyfa sig og leika sér 

við aðra nemendur og efla með því félagsleg samskipti sín. Nemendur nota einnig 

frímínútur til að losa um og takast á við streitu ásamt því þróa með sér félagsfærni 

sem er ólík þeirri sem fram fer í skólastofunni (National association of early 

childhood specialists in state departments of education, e.d.). Sú félagsfærni sem 

nemendur læra í frímínútum getur farið fram í gegnum leiki eins og t.d. 

hlutverkaleik. Þegar nemendur eyða frímínútum sínum í markvissum leik efla þeir 

ekki einungis félagsfærni sína heldur læra fleiri þætti eins og t.d. samskiptafærni 

sem getur reynst þeim mjög dýrmæt þegar fram í sækir. Samningaviðræður, 

samvinna, það að deila hlutum og að leysa vandamál eru þættir sem nemendur 

læra í gegnum samskipti sem meðal annars eiga sér stað í frímínútum (Rogers og 

Evans, 2008). Í kennslustundum er yfirleitt ekki veitt svigrúm til að nemendur geti 

átt samskipti sín á milli. Sumir nemendur fara heim til sín beint eftir skóla, setjast 

fyrir framan tölvuna eða sjónvarpið og sitja þar fram á kvöld. Þessir nemendur 

hafa engin samskipti við samnemendur sína eftir að skólatíma lýkur og því eru 

frímínútur eini tími dagsins þar sem nemendur eiga í samskiptum við 

samnemendur sína (Jarett, 2002). Þetta gefur til kynna mikilvægi frímínútna þar 

sem nemendur efla þar félagsfærni sína með öðrum hætti en mögulegt er í 

skólastofunni. Þá eru þær einnig mikilvægur vettvangur til félagslegra samskipta 

fyrir þá nemendur sem ekki eiga í félagslegum samskiptum við samnemendur 

utan skólans. Í frímínútum gefst nemendum frelsi til að ákveða við hverja þeir 

eiga samskipti og hvernig þeir verji tíma sínum. Þar af leiðandi telja margir 

nemendur frímínútur einn uppáhalds tíma skóladagsins (Rúnar Sigríksson, 2010) 

Ekki eru allir sammála um það og fyrir suma nemendur getur þessi tími verið einn 

sá erfiðasti (Anderson-Buther, Newsome og Nay, 2003).  

     Ýmsar ástæður geta legið að baki þess að nemendum líði illa í frímínútum. Þeir 

nemendur sem ekki hafa næga félagsfærni verða stundum fyrir höfnun frá 

jafningjum og verða sumir nemendur fyrir endurteknu ofbeldi, árásum og einelti 

af hendi samnemenda (Anderson-Buther, Newsome og Nay, 2003). Einelti er 

skilgreint sem neikvætt endurtekið áreiti, hvort sem það er andlegt eða líkamlegt, 

og er framkvæmt af einstaklingi eða hópi einstaklinga gegn öðrum einstaklingi 

eða hópi sem ekki getur varið sig. Einelti getur falið í sér uppnefningar, baktal, 

hvers kyns ofbeldi, grín og margt fleira (Regnboginn, e.d.). Algengt er að einelti 

eigi sér stað í frímínútum þar sem eftirlit er minna og nemendur hafa meira 

frjálsræði en á öðrum tímum skóladagsins. Fatlaðir nemendur eru sem hópur 

útsettur fyrir einelti þar sem þeir eiga oft í erfiðleikum með félagsleg samskipti og 

að verja sig. Því til stuðnings má nefna rannsókn á fötluðum nemendum á Íslandi 

þar sem fram kom að nokkrir nemendur höfðu verið lagðir í einelti og orðið fyrir 

stríðni í frímínútum. Eineltið hafði þau áhrif að þeim leið illa og kveið 

skóladeginum. Einn nemandinn fór alltaf heim til sín í frímínútum svo hann 

myndi ekki að lenda í útistöðum við samnemendur sína. Annar talaði um að hann 

hefði verið uppnefndur og plataður á bak við skólalóðina þar sem hin börnin 

réðust á hann (Gerður Gústavsdóttir, Helga Guðjónsdóttir og Valrós 

Sigurbjörnsdóttir, 2006). Í umræðunni um einelti í frímínútum virðist tilgangur og 

gagn þeirra oft gleymast. Umræðan fer gjarnan yfir í vangaveltur um tilvist þeirra 

og það hvort skynsamlegast væri að leggja þær niður. Sem dæmi um slíka 

umræðu má sjá ummæli Stefáns Karls Stefánssonar, stjórnarformanns 

Regnbogabarna, í Fréttablaðinu þann 16. mars 2013. Þar veltir hann fyrir sér 

tilvist frímínútna og segir „Af hverju afnemum við ekki frímínútur til dæmis, hvað 

eru þær nema tími fyrir þá sem leggja aðra í einelti til þess að athafna sig?“ 

(Sigríður Björg Tómasdóttir, 2013). Þetta sýnir hversu umdeildar frímínútur eru 

og hversu auðvelt það er að afskrifa þær í stað þess að koma með uppbyggjandi 

tillögur til úrbóta við framkvæmd þeirra. 

     Það virðist lítið sem ekkert til um forsögu og tilgang frímínútna í íslensku 

skólakerfi og ekki er einu orði minnst á þær í aðalnámskrá grunnskóla eða lögum 

um grunnskóla. Orðið frímínútur kemur þó fyrir í kjarasamningi kennara í 

samhengi við greiðslu á yfirvinnu ef kennari sinnir gæslu í frímínútum eða öðrum 

kennsluhléum (Kennarasamband Íslands, e.d.). Miðað við það sem fram kemur á 

vefsíðum í hinum ýmsu grunnskólum í Reykjavíkurborg er hlutverk þess sem 

sinnir gæslu í frímínútum einkum það að vera til staðar ef á þarf að halda og koma 

í veg fyrir árekstra. Á vefsíðunum má glöggt sjá endurspeglast ríkjandi viðhorf 

skólanna til frímínútna. Á vefsíðu eins skólans kemur eftirfarandi fram: „Skólinn 

leitast við að halda úti viðunandi gæslu í frímínútum.“ (Seljaskóli, e.d.). Velta má 

fyrir sér hvað sé viðunandi og hvers vegna það teljist ásættanlegt að hlutverk 

starfsmanna í frímínútum sé einungis gæsla. 

3.1 Félagsleg þátttaka 

Í amstri hversdagsins tekur fólk þátttöku sína í eigin athöfnum daglegs lífs jafnan 

sem sjálfsögðum hlut. Yfir skóladaginn taka börn þátt í ýmiskonar ólíkum 

athöfnum. Þau taka þátt í kennslustundum, verkefnum og leikjum svo eitthvað 

sem nefnt. Í þessum kafla verður hugtakið þátttaka skilgreint og fjallað um 

mikilvægi hennar og hvernig þátttöku fatlaðra barna er háttað í frímínútum. 

     Hugtakið þátttaka hefur fengið meira vægi í umræðunni eftir komu 

flokkunarkerfis Alþjóðaheilbrigðismálastofnunarinnar, International Classification 

of Functioning, Disability and Health (ICF). Í flokkunarkerfinu er mikil áhersla 

lögð á hugtakið sem fær þá skilgreiningu að þátttaka einstaklings sé aðild hans að 

ólíkum lífsaðstæðum. Í barna og ungmenna útgáfu flokkunarkerfisins The 

International Classification of Functioning, Disability, and Health-Children and 

Youth Version (ICF-CY) er þátttaka einnig skilgreind sem bein afskipti 

einstaklings af athöfnum daglegs lífs eins og sjálfshjálp, ferlimálum, menntun, 

félagslegum samböndum, afþreyingu og tómstundum (World Health 

Organization, 2001; World Health Organization, 2007). 

     Hammel, J. og fleiri (2008) rannsökuðu hvaða skilning fatlað fólk leggur í 

þátttöku hugtakið. Fyrir þeim er þátttaka löngun til þess að leggja sitt af mörkum 

til þess að móta sinn eigin félagslega heim og leið til þess að upplifa félagslega 

tengingu við annað fólk og samfélög. Þau litu á þátttöku sem rétt, sem þó væri 

háður aðgengi, tækifærum, virðingu og aðlögun (e. inclusion) (Hammel, Magasi, 

Heinemann, Whiteneck, Bogner og Rodriguez, 2008). Af þessum skilgreiningum 

á hugtakinu þátttöku virðist þátttaka fyrst og fremst felast í aðild fólksins sjálfs í 

eigin athöfnum. 

     Þátttaka í daglegum athöfnum er mikilvæg fyrir þroska barna. Börn öðlast 

aukinn þroska með því að taka þátt í ólíkum athöfnum í lífi og skólastarfi t.d. við 

það að leika við vini sína. Þátttaka gerir börnum kleift að skilja þær væntingar 

sem samfélagið gerir til þeirra og öðlast líkamlega og félagslega færni sem þau 

þarfnast til þess að geta blómstrað bæði heima fyrir og úti í samfélaginu. Börn 

með fötlun eiga í hættu á minni þátttöku í daglegum athöfnum og svo virðist sem 

þátttaka þeirra minnki með auknum aldri. Fólk sem ekki getur tekið þátt finnur 

fyrir félagslegri einangrun og minni lífsgleði. Ánægja með athafnir er mikilvæg 

forspá fyrir lífsánægju meðal fatlaðs fólks og tengist aðlögun (e. adjustment) þess 

og velferð (e. well-being). Þannig hefur þátttaka gríðarleg áhrif á líf og lífsgæði 

fatlaðs fólks (Law og King, 2000). 

     Rannsóknir sýna að fatlaðir nemendur eru oft óvirkir og taka ekki fullan þátt í 

frímínútum í skólanum. Í grein Snæfríðar Þóru Egilsson (2003) um hreyfihamlaða 

nemendur í almennum grunnskóla á Íslandi segir að félagsleg þátttaka geti reynst 

nemendum með hreyfihömlun erfið vegna slaks aðgengis. Í rannsókn hennar kom 

fram að veðurfar á Íslandi geti verið með því móti að möguleikar barna með 

hreyfihömlun, til þess að eiga félagsleg samskipti í frímínútum, geti verið af 

skornum skammti þar sem börnin komast ekki leiðar sinnar og geta ekki elt hin 

börnin og leikið við þau í snjónum. Í frímínútum eru börn með hreyfihömlun oft 

ein eða fylgjast með hinum nemendunum í leik og eiga í litlum félagslegum 

samskiptum. Í skólafærniathugun (SFA) sem er þverfaglegt matstæki um þátttöku 

kom fram að þátttaka barnanna í skólanum var minnst í frímínútum. Stuðningur í 

frímínútum var minni en á öðrum tíma í skólanum og lítið gert með markvissum 

hætti til þess að stuðla að samskiptum milli nemendanna (Snæfríður Þóra Egilson, 

2003). Niðurstöður rannsóknar Smyth og Andersson (2000) sýndu einnig að börn 

með hreyfihömlun eyddu meiri tíma einsömul eða með einu öðru barni, meiri tíma 

í að horfa á önnur börn leika sér og meiri tíma í að fara um skólalóðina án þess að 

taka þátt í einhverjum leik eða skipulögðum athöfnum. 

     Eins og fram kemur hér að ofan virðist mikil þörf á því að leita leiða til þess að 

stuðla að virkri þátttöku fatlaðra nemenda þegar kemur að hreyfingu, félagslegum 

samskiptum og leik þeirra í frímínútum. Þegar talað er um þátttöku er mikilvægt 

að gera sér grein fyrir áhrifum umhverfisins og koma til móts við nemendur, finna 

lausnir til að aðlaga umhverfið, styðja við samskipti og auðvelda þeim þátttöku 

vegna áhrifa hennar á lífsgæði fólks. 

3.2 Félagsleg samskipti 

Í samfélaginu í dag er mikilvægt að geta átt farsæl og jákvæð samskipti við annað 

fólk til að vegna vel í lífinu. Farsæl samskipti einkennast af gagnkvæmri virðingu, 

umhyggju og skilningi. Í daglegu lífi innan heimilisins, í starfi, skóla og meðal 

vina eða kunningja geta komið upp ýmiskonar aðstæður sem reyna á 

samskiptahæfni okkar (Sigrún Aðalbjarnardóttir, 2007). Því er mikilvægt að 

stuðla að góðum grunni í félagslegum samskiptum barna með því að efla 

félagslegan þroska þeirra, hæfni og vináttutengsl. Hér á eftir verður komið inn á 

þessi félagslegu samskipti með því að fjalla nánar um þessa þætti. 

3.2.1  Félagsleg hæfni  

Þegar talað er um félagslega hæfni er jafnan átt við getu einstaklings til þess að 

eiga frumkvæði að og viðhalda ánægjulegum og gagnkvæmum samskiptum við 

jafningja (Katz og McClellan, 1997). Eftir því sem börn eldast læra þau smám 

saman samskipti og félagslega hæfni (Álfheiður Steinþórsdóttir og Guðfinna 

Eydal, 1995). Helstu þættir félagslegrar hæfni eru tilfinningastjórn, félagsleg 

þekking, skilningur og félagsleg færni. Í flestum félagslegum samskiptum reynir á 

hluta allra þessara þátta. (Katz og McClellan, 1997). Hér á eftir verða þessir þættir 

félagslegrar hæfni útskýrðir nánar. 

     Tilfinningastjórnun (e. emotion regulation) vísar til þess hvernig fólk stjórnar 

upplifun og tjáningu tilfinninga sinna (Dunn og Brody, 2009). Í rannsókn Harðar 

Þorgilssonar sem gefin var út 1991 var fjallað um hlutverk tilfinninga í 

félagshæfni. Hann bar saman svör tveggja ólíkra hópa um tilfinningar. Annar 

hópurinn var fólk með litla félagshæfni og hinn með mikla. Hópurinn sem taldist 

með háa félagshæfni reyndi síður að stjórna tjáningu tilfinninga sinna, sýndu og 

tjáðu meiri gleði, alúð og áttu í jákvæðari samskiptum við aðra. Hópurinn sem 

taldist með láa félagshæfni tjáði tilfinningar sínar ekki með eins skýrum hætti, 

upplifði minni tilfinningar og þannig erfiðara að fyrir annað fólk að lesa í 

tilfinningar þeirra. Af þessu má ætla að þegar kenna á félagslega færni sé 

mikilvægt að samskipti eigi sér stað í eðlilegum aðstæðum og þau höfð með þeim 

hætti að þau hvetji og örvi tilfinningar viðkomandi (Hörður Þorgilsson, 1991). 

Þetta þarf að hafa í huga þegar kemur að því að efla félagslega hæfni 

grunnskólanemenda. Í frímínútum eru börn í frjálsum leik sem þau velja eftir 

áhugasviði og eru það því aðstæður sem gætu reynst vel í þessu samhengi. 

     Félagsleg þekking nær yfir þekkingu á normum og félagslegum venjum hópa. 

Félagslegur skilningur felur meðal annars í sér þá færni að geta séð fyrir viðbrögð 

annarra við atburðum, þekkja hvað aðrir vilja helst og geta sett sig í spor annarra. 

Þættir skilnings sem skipta máli í ánægjulegum samskiptum eru að geta átt 

frumkvæði að samskiptum, átt umræður, gert málamiðlanir, komið orðum að vilja, 

geta sýnt samkennd og skipst á (Katz og McClellan, 1997). Það er því ljóst að 

félagsleg þekking og skilningur eru mikilvægir þættir þegar kemur að félagslegri 

hæfni. 

     Félagsfærni er skilgreind sem færni sem fólk notar í samskiptum við annað 

fólk (Hargie, Saunders og Dickson, 1987). Félagsfærni er færni sem við getum 

lært og slípað með tímanum, aðlagað og breytt. Líkt og með alla færni eru sumir 

samt sem áður gæddir meiri félagsfærni af náttúrunnar hendi en aðrir (Burton, 

Kagan og Clements, 1995). Michelson o.fl. (1983) sögðu fólk öðlast félagsfærni í 

gegnum nám. Þau töldu félagsfærni fela í sér ákveðna afmarkaða hegðun sem 

bæði væri með og án orða. Þau sögðu einnig að félagsfærni fælist í því að 

frumkvæði og viðbrögð fólks væru áhrifarík og viðeigandi. Að félagsfærni 

hámarki félagslega styrkingu frá öðrum, væri samverkandi og krefjist viðeigandi 

tímasetningar og víxlverkunar ákveðinnar hegðunar. Félagsfærni er undir áhrifum 

umhverfisþátta líkt og aldurs, kyns og stöðu hinnar manneskjunnar (Hargie, 

Saunders og Dickson, 1987). Fólk lærir þannig félagsfærni misfljótt og 

auðveldlega (Burton, Kagan og Clements, 1995). Börn geta verið með slaka 

félagslega færni vegna þess að þau hafa ekki fengið tækifæri til að læra og æfa 

hana (Katz og McClellan, 1997). Fötluð börn gætu þurft fleiri tækifæri og lengri 

tíma til að öðlast þessa færni (Burton, Kagan og Clements, 1995). Það getur því 

skipt sköpum fyrir þau börn sem ekki hafa sterka félagslega færni að fá kennslu, 

leiðsögn og möguleika til að bæta hana. Börn fara í frímínútur á hverjum degi og 

eiga jafnan félagsleg samskipti á þeim tíma og er það því tækifæri sem gott væri 

að nýta til félagslegrar þjálfunar og til að stuðla að vináttutengslum sem eru öllum 

mikilvæg. 

3.2.2  Vináttutengsl 

Börn eiga mis auðvelt með að eignast vini. Oft á tíðum tengjast börn hvort öðru 

mjög auðveldlega en stundum virðast þau einfaldlega ekki eiga samleið 

(Álfheiður Steinþórsdóttir og Guðfinna Eydal, 1995). Börn sem samsama sig 

hvort að öðru þ.e. eiga sömu áhugamál, hafa svipaðar skoðanir og eru lík að 

einhverju leyti, eru líklegri til að þróa vináttu sín á milli en börn sem ekki eiga 

neitt sameiginlegt. Vinátta er yfirleitt útskýrð sem samband á milli tveggja aðila 

(Allen, 1981). Vinir styðja hvor við annan þegar kemur að mótun sjálfsmyndar, 

skoðana og eru til staðar ef eitthvað amar að. Vinátttengsl geta verið börnum 

lærdómsrík þar sem þau læra samskiptahæfni, þolinmæði og að setja sig í spor 

annarra (Álfheiður Steinþórsdóttir og Guðfinna Eydal, 1995). Það er því 

mikilvægt að í skólum sé stuðlað að vináttusamböndum milli barna þar sem 

vinátta getur haft góð áhrif á þau. Vegna þess hversu miklum tíma börn verja í 

skólanum er hann þeirra helsti vettvangur til að þróa vinskap við önnur börn og 

veita frímínútur gjarnan tækifæri til þess. 

     Á grunnskólaárunum verður almennt mikil aukning á félagslegum þroska 

barna. Þá fara þau meðal annars að gera félagslegan samanburð, taka mið af 

viðurkenningu hinna og vilja ekki skera sig úr hópnum eða vera skilin útundan. Á 

þessum árum er munur á vináttu drengja og stúlkna og halda þau ákveðinni 

fjarlægð sín á milli (Álfheiður Steinþórsdóttir og Guðfinna Eydal, 1995). Vert er 

að taka mið af kynbundinni vináttu barna á þessum aldri þegar stuðla á að 

vináttusamböndum þeirra. Þegar unnið er með fötluðum börnum á þessum aldri er 

einnig mikilvægt að gera sér grein fyrir því að sum fötluð börn geti upplifað sig 

öðruvísi á einhvern hátt í samanburði við önnur börn en á sama tíma vilji þau ekki 

skera sig úr.  

     Það eiga ekki öll börn jafn auðvelt með félagsleg samskipti og geta sum börn 

átt í félagslegum erfiðleikum. Erfiðleikarnir geta stafað af ólíkum undirliggjandi 

ástæðum (Katz og McClellan, 1997). Þeir geta meðal annars stafað af því að börn 

hafa mismikla félagsþörf en sum eru félagslynd á meðan önnur una sér vel ein 

(Álfheiður Steinþórsdóttir og Guðfinna Eydal, 1995). Þá hafa sum börn ekki náð 

stjórn á hvatvísi sinni og eiga því erfitt með að skiptast á og ná samkomulagi til að 

leysa ágreining við jafnaldra. Suma skortir félagslega þekkingu og færni sem þarf 

í athöfnum þar sem bæði þarf að gefa og þiggja. Ef börn eiga í erfiðleikum með 

tjáskipti og eiga erfitt með að koma orðum að tilfinningum sínum, löngunum eða 

ástæðum gjörða sinna getur það leitt til félagslegra erfiðleika (Katz og McClellan, 

1997). Af þessum má ætla að börn sem eiga í félagslegum erfiðleikum skorti 

félagslega færni. Því getur það reynst börnum dýrmætt að fá aðstoð og tækifæri til 

að efla hana og frímínútur möguleg stund til þess. 

3.2.3  Félagsleg samskipti fatlaðra nemenda 

Foreldrar fatlaðra barna hafa oft á tíðum miklar áhyggjur af félagslegum 

samskiptum barna sinna og einangrun þeirra (Gretar L. Marinósson, 2007). Í 

rannsókn Elsu Sigríðar Jónsdóttur á sjónarmiðum foreldra fatlaðra leikskólabarna 

kom það endurtekið fram hversu kvíðnir foreldrarnir voru yfir því að börn þeirra 

yrðu einmanna og ættu fáa vini (Elsa Sigríður Jónsdóttir, 2003). Slíkt hið sama 

kom fram í rannsókn Snæfríðar Þóru Egilson á hreyfihömluðum nemendum í 

almennum grunnskóla þar sem allir nemendur og foreldrar sem hún ræddi við 

sögðu að þeir teldu félagslegt samneyti mikilvægara öllu öðru (Snæfríður Þóra 

Egilson, 2003). Því miður benda rannsóknir til þess að nemendur með 

þroskahömlun einangrist félagslega í sérdeildum, almennum bekkjum í 

grunnskólum og að einangrunin sé mest í starfsdeildum framhaldsskólanna 

(Gretar L. Marinósson, 2007). Sum fötluð börn á grunnskólaaldri hafa ekki náð 

góðum tökum á félagslegum samskiptum og eiga í erfiðleikum með að mynda 

vinasambönd við önnur börn, þrátt fyrir að vera viljug til þess. Sem dæmi má 

nefna ummæli barns úr rannsókn Gerðar og fl. (2006) sem lýsir slíkri reynslu: “Ég 



 20 

hef alltaf verið að fikra mig áfram hvernig ég á að eignast vini og svona en ég hef 

aldrei eignast vini.“ (bls. 34). Einnig virðast sum börn gefast upp og sætta sig við 

það að vera vinalaus samanber ummæli annars barns úr sömu rannsókn sem segir: 

,,bara ég hugsa bara eins og ég eigi enga vini, bara eins og vinaorðið sé ekki til.” 

(Gerður Gústavsdóttir og fl., 2006, bls. 34). Því virðast áhyggjur foreldra af 

félagslegum samskiptum barna sinna eiga rétt á sér. Það getur því verið 

nauðsynlegt fyrir sum börn að fá aðstoð og tilsögn fullorðinna með samskipti og 

þróun vináttusambanda. Börn geta verið með slaka félagslega færni vegna þess að 

þau hafa ekki fengið tækifæri til að æfa hana (Katz og McClellan, 1997) og geta 

frímínútur verið góður vettvangur til að styðja við félagsleg samskipti milli vina. 

     Í niðurstöðum spurningalistakönnunar frá árinu 2005 sem gerð var í almennum 

grunnskólum á Íslandi kemur þó fram að meirihluti nemenda ætti vini í 

sérdeildum í almennum grunnskólum en tiltölulega færri áttu vini í almennum 

bekkjum. Samskipti barnanna við önnur börn voru meiri í sérdeildunum en í 

almennum bekkjum. Með auknum aldri fatlaðra nemenda virtust samskipti þeirra 

við aðra nemendur í almennum bekk minnka á meðan samskipti þeirra við 

samnemendur í sérdeildum jukust. Það er þó sjaldan neikvæðni eða stríðni í 

samskiptum fatlaðra og ófatlaðra nemenda í almennum grunnskólum en oftar 

afskiptaleysi. Samkvæmt rannsókninni er börnum ekki vísað frá eða útilokuð af 

samnemendum heldur virtust þau draga sig í hlé á eigin forsendum (Gretar L. 

Marinóson, 2007).  

     Kristín Björnsdóttir gerði einnig könnun í sérdeildum í fjórum 

framhaldsskólum og þar kemur fram að aðeins lítill hluti þroskahamlaðra 

nemenda eigi í einhverjum félagslegum samskiptum við aðra ófatlaða nemendur í 

skólanum. Sumir nemendur með þroskahömlun sýna ekki frumkvæði að 

samskiptum við annað fólk og geta tjáskiptaörðuleikar verið möguleg ástæða þess. 

Þegar Kristín talaði við ófatlaða nemendur sögðust þeir ekki hafa verið með 

þroskahömluðum nemendum í skóla áður og sögðust vera feimnir við þá, hræddir 

og vissu ekki hvernig þeir áttu að tala við þá. Nemendurnir töldu sjálfir fræðslu 

kennara geta komið í veg fyrir óþægilegar tilfinningar þeirra og hræðslu gagnvart 

nemendum með þroskahömlun. Í rannsókninni kemur einnig fram að skólinn sé 

oft eini staðurinn þar sem einstaklingarnir geta átt félagsleg samskipti því þeir hitti 

skólafélaga sína ekki mikið utan skólans (Kristín Björnsdóttir, 2003). Þetta gefur 

til kynna hversu mikilvægu starfi þroskaþjálfar geta gegnt í fræðslu og því að 

upplýsa bæði nemendur og starfsfólk skólans um fjölbreytileika samfélagsins. 

Miðað við rannsókn Kristínar Björnsdóttur virðast nemendur geta farið í gegnum 

bæði leikskóla og grunnskóla án þess að komast í kynni við fatlaða nemendur og 

upplifað það, komin á framhaldsskólaaldur, að þeir viti ekki hvernig þeir eigi að 

bera sig að í samskiptum við þá sem ekki fylgja norminu.  

3.3 Stuðningur 

Á Íslandi eiga börn með sérþarfir rétt á stuðning í skólanum til að geta stundað 

nám sitt án aðgreiningar (Lög grunnskóla nr. 91/2008). Í skólakerfinu er barni 

veittur stuðningur ýmist af stuðningsfulltrúa, félagsliða eða þroskaþjálfa. Sá aðili 

sem veitir stuðning hefur því hlutverki að gegna að aðstoða nemanda til þess að ná 

einstaklingsmiðuðum markmiðum sínum í námi (Freyja Haraldsdóttir, 2007). Í 

kaflanum verður rýnt í stuðning við fatlaða nemendur og hlutverk þroskaþjálfa í 

frímínútum í þeim tilgangi að öðlast skilning á hlutverki stuðningsaðila og 

mögulegum áhrifum hans á nemendur.  

3.3.1 Stuðningur við fatlaða nemendur 

Líkt og fram kemur hér að ofan eiga börn með sérþarfir rétt á að vera veittur 

stuðningur til að takast á við hin ýmsu verkefni innan veggja skólans. Stuðningur 

getur haft mikil áhrif á nemendurna og líf þeirra í skólanum. 

     Stuðningsaðilar geta stutt við nemendur með ýmsum hætti og haft jákvæð áhrif 

(Causton-Theoharis og Malmgren, 2005b). Í skólum er rík áhersla lögð á bóklegt 

nám nemenda og getur félags- og tilfinningaþroski þeirra setið á hakanum. Því er 

mikilvægt að stuðningsaðilar séu meðvitaðir um að stuðla að jákvæðum 

félagslegum tengslum barna við samnemendur sína (Freyja Haraldsdóttir, 2007). 

Sérstaklega í ljósi þess að rannsóknir sýna að fatlaðir nemendur eiga gjarnan í 

félagslegum erfiðleikum. Það má til að mynda sjá í niðurstöðum rannsóknar 

Causton-Theoharis og Malmgren (2005a) þar sem nemendur með fötlun virtust 

félagslega einangraðir. Ennfremur virtust stuðningsaðilar þeirra lítið gera til að 

stuðla að félagslegum samskiptum við aðra nemendur jafnvel þótt 

einstaklingsáætlun þeirra hafi innihaldið sérstök markmið í tengslum við félagsleg 

samskipti. Niðurstöður rannsóknarinnar studdu niðurstöður fyrri rannsókna sem 

sýndu að þegar stuðningsaðilar hafa fengið þjálfun í að aðstoða nemendur til 

aukinna félagslegra samskipta við jafningja beri það árangur (Causton-Theoharis 

og Malmgren, 2005a). Þannig má segja að áhrif stuðningsaðila geta því skipt 

sköpum í skólagöngu nemenda með sérþarfir á jákvæðan hátt. 

     Þannig er það þó að æ fleiri rannsóknir sýna fram á að nálægð stuðnings getur 

haft neikvæð áhrif á nemendur sérstaklega þegar þeir eru teknir úr jafningjahópi 

(Causton-Theoharis og Malmgren, 2005b; Giangreco, Edelman, Luiselli og 

Macfarland, 1997). Í rannsókn Malmgren og Causton-Theoharis (2006) kom fram 

að nálægð stuðningsaðila var sá þáttur sem hafði hvað mest neikvæð áhrif á 

félagsleg samskipti nemandans við samnemendur í skólanum. Því til stuðnings 

áttu til að mynda 90% þeirra félagslegu samskipta, sem einn nemandinn í 

rannsókninni átti við önnur börn, sér stað þegar stuðningsaðili hans var ekki 

nálægur. Niðurstöður rannsóknar Giangreco, Edelman, Luiselli og Macfarland 

(1997) gefa til kynna að stuðningsaðilar fatlaðra nemenda í skólum eru í mörgum 

tilvikum í mikilli líkamlegri nálægð við þá nemendur sem þeir styðja við. Fyrir 

suma nemendur er nálægðin nauðsynleg og af hinu góða en óþarfa nálægð getur 

haft skaðleg áhrif á nemandann. Nærvera stuðningsaðilans getur þannig haft 

hamlandi áhrif á samskipti nemandans við jafningja sína. Nálægðin getur leitt til 

þess að nemandinn verði háður fullorðnum einstaklingum (Giangreco, Edelman, 

Luiselli og Macfarland, 1997) og fari að mynda náið samband við þá í stað þess 

sem þeir myndu annars mynda við jafnaldra sína (Causton-Theoharis og 

Malmgren, 2005a).  

     Þá virðist nærvera stuðningsaðila verða til þess að samnemendur tali ekki beint 

til fatlaðra nemenda heldur tali þess í stað frekar við stuðningaaðila þeirra 

(Causton Theoharis og Malmgren, 2005b). Í rannsókn Giangreco og fl. (1997) 

kom fram að stuðningsaðilar nemenda virtust ekki hvetja þá til samskipta við 

samnemendur sína eða aðra starfsmenn skólans. Þar kom fram að óþarflega mikil 

afskipti stuðningsaðila í aðstæðum geti orðið til þess að nemandi leiti eftir 

samþykki og hughreystingu þar sem þess ætti ekki að vera þörf. Stuðningsaðilinn 

væri þar með að ýta undir ósjálfstæði nemanda með nálægð sinni og hugsanlega 

lærðu hjálparleysi (Giangreco, Edelman, Luiselli og Macfarland, 1997). Lært 

hjálparleysi (e. learned helplessness) er þegar einstaklingum finnst þeir hafa misst 

stjórn á eigin aðstæðum með þeim afleiðingum að þeir gefast upp á því að reyna 

af sjálfsdáðum (Seligman, 1975). Vandinn felst í því að meta hvenær 

einstaklingur þurfi stuðning og reyna að varast að grípa fram fyrir hendur 

nemandans í aðstæðum þar sem hann ætti sjálfur að vera fær um að framkvæma, 

taka eigin ákvarðanir og bera ábyrgð. 

     Þegar nemendur eiga erfitt með tjáskipti, hreyfingu eða skynjun getur það 

reynst þeim torvelt að láta í ljós vilja sinn og berjast fyrir skoðunum sínum. 

Stuðningsaðilar geta verið þess valdandi að nemandi hefur ekki stjórn á eigin 

aðstæðum og taka stuðningsaðilar oft ákvarðanir fyrir nemendur án þess að velta 

fyrir sér áliti þeirra. Til dæmis kemur fyrir að nemendur séu teknir út úr aðstæðum 

og þannig aðskildir frá bekkjarfélögum án þeirra samþykkis (Giangreco, Edelman, 

Luiselli og Macfarland, 1997).  

    En ein einfaldasta en á sama tíma áhrifaríkasta leiðin til þess að fá fatlaða 

nemendur til að auka samskipti sín við samnemendur er að draga úr stuðningi 

aðstoðaraðilans. Með því er átt við að minnka aðstoðina sem fullorðinn 

stuðningsaðili veitir með markvissum hætti (Causton-Theoharis og Malmgren, 

2005b) og stuðla þannig að auknu sjálfstæði og komið í veg fyrir lært hjálparleysi 

og félagslega einangrun. Stuðningur við nemanda þarf ekki að vera einungis í 

höndum fullorðinna, samnemendur geta einnig reynst vel í að draga úr líkum á 

félagslegri einangrun. Þess ber þó að gæta að þeir geta verið aðeins of hjálpsamir 

og velvild þeirra truflað frekari framþróun líkt og hjá stuðningsaðilanum sjálfum 

(Causton-Theoharis og Malmgren, 2005b). 

3.3.2 Hlutverk þroskaþjálfa í frímínútum 

Þroskaþjálfar eru sérmenntaðir til að starfa með fötluðum einstaklingum á öllum 

aldri (Þroskaþjálfafélag Íslands, 2007). Eftir tilkomu hugmyndafræðinnar um 

skóla án aðgreiningar fóru fatlaðir nemendur í meira mæli að stunda nám í 

almennum grunnskólum. Þroskaþjálfar fóru með fagþekkingu sína og tóku til 

starfa á vettvangi til að mæta þörfum fatlaðra nemenda (Huldís Franksdóttir Daly, 

2007). Í siðareglum þroskaþjálfa kemur fram að þroskaþjálfar eigi að beita 

sérþekkingu sinni til að stuðla að bættum lífsgæðum og lífsskilyrðum 

skjólstæðinga sinna með umhyggju og virðingu að leiðarljósi (Þroskaþjálfafélag 

Íslands, e.d.). Þroskaþjálfar eiga með starfi sínu að standa vörð um réttindi, efla 

færni og stuðla að jákvæðum viðhorfum og auknum skilningi á aðstæðum fatlaðs 

fólks (Þroskaþjálfafélag Íslands, 2007). 

     Í skýrslu Menntasviðs Reykjavíkurborgar frá árinu 2006 var gerð greining á 

starfi þroskaþjálfa í grunnskólum Reykjavíkur. Í skýrslunni kemur fram að 

þroskaþjálfar í grunnskólum eigi að veita fötluðum nemendum þroskaþjálfun og 

umönnun (Reykjavíkurborg, 2006). Störf þroskaþjálfa í skólum eru mismunandi 

þar sem fötluð börn eru afar fjölbreyttur hópur sem hefur ólíkar þarfir. 

Þroskaþjálfar í grunnskólum eru ráðnir til að vinna með einu eða fleiri fötluðum 

börnum (Huldís Franksdóttir Daly, 2007). Í skýrslunni kom einnig fram að það 

verkefni sem þroskaþjálfar gera einna mest af í daglegu starfi sé að skipuleggja 

þjálfunaraðstæður og velja námsgögn og gögn til þjálfunar fyrir nemendur sína. 

Af þessari þjálfun sinntu 31% þroskaþjálfa þjálfun í frímínútum vikulega eða oftar 

en 47% þeirra sögðust aldrei sinna þjálfun á þeim tíma þrátt fyrir að 50% 

þroskaþjálfa fylgdu nemendum sínum vikulega eða oftar í frímínútur 

(Reykjavíkurborg, 2006). Á sama tíma er það reynsla þroskaþjálfa að félagsfærni 

og þjálfun athafna daglegs lífs rúmist ekki innan skólans (Bryndís 

Guðmundsdóttir, 2007). 

     Þar sem hlutverk þroskaþjálfa í grunnskóla er meðal annars að sinna þjálfun á 

alhliða þroska nemenda (líkamlegum, andlegum og félagslegum) er mikilvægt að 

þeir séu meðvitaðir um það að félagsþroskinn sitji oft á hakanum í skólakerfinu og 

nýti því þau tækifæri sem gefast til það efla félagsþroska skjólstæðinga sinna. 

Frímínútur virðast vera vanmetinn tími í þessu tilliti og mættu þroskaþjálfar líta á 

hann sem tækifæri til þjálfunar á félagslegum þroska nemenda í raunverulegum 

aðstæðum. 

3.4 Samantekt úr fræðilegum hluta  

Í upphafi fræðilega hlutans var fjallað um grunnskólann sem stofnun. Þar komu 

fram helstu markmið grunnskólans sem eru að stuðla að alhliða þroska og þátttöku 

nemenda. Auk þess kemur þar fram að samkvæmt lögum eigi öll börn að sækja 

skóla og hefur stefnan um skóla án aðgreiningar nú rutt sér til rúms og orðin 

opinber menntastefna í landinu. Með stefnunni hafa fötluð börn öðlast jafnan rétt 

til að sækja almenna grunnskóla líkt og ófötluð börn. Með veru barna í grunnskóla 

er stefnt að því að nemendur efli alhliða þroska og þar á meðal félagslegan þroska. 

Í aðalnámskrá grunnskóla eru félagsleg samskipti talin mikilvægur hluti af 

námsefni sem kenna þarf nemendum en ekki er minnst á frímínútur sem vettvang 

til þess. Frímínútur eru ákveðin hlé á milli kennslustunda þar sem nemendur fara 

út og fá frelsi til að gera það sem þeir kjósa án afskipta kennara. Þátttaka nemenda 

í frímínútum er mis mikil og sýna rannsóknir að fötluð börn taki takmarkaðan þátt 

í athöfnum frímínútna. Þegar nemendur taka virkan þátt í frímínútum geta þær 

haft líkamlegan ávinning og áhrif á félagslegan þroska. Sumum nemendum getur 

liðið illa í frímínútum sem mögulega stafar af því að félagsleg hæfni þeirra er 

skert. Til að viðhalda gagnkvæmum jákvæðum samskiptum þurfa nemendur að 

hafa góða félagslega hæfni sem felst í tilfinningastjórn, félagslegri þekkingu, 

skilning og færni. Nemendur geta átt í vandræðum með það að mynda 

vináttutengsl. Þar sem frímínútur eru sá tími skóladagsins sem nemendur hafa 

frjálsan tíma til samskipta sín á milli er hugsanlegt að nýta hann á uppbyggilegan 

hátt í þeim tilgangi að stuðla að jákvæðum samskiptum. Stuðningsaðili getur bæði 

haft jákvæð og neikvæð áhrif á þá nemendur sem hann styður við og þarf því að 

vera meðvitaður um möguleg áhrif sín á skólagöngu þeirra. Þroskaþjálfar sem 

starfa í grunnskólum eru sérmenntaðir til þess að starfa með fötluðum nemendum 

við þroskaþjálfun og stuðla að auknum lífsgæðum og réttindagæslu með 

umhyggju og virðingu að leiðarljósi. 

4 Rannsóknin 

4.1 Aðferð 

Í síðari hluta verkefnisins verður fjallað um vettvangsathuganir þar sem ætlunin 

var að varpa ljósi á það hvernig félagslegum samskiptum fatlaðra nemenda við 

samnemendur er háttað í frímínútum í almennum grunnskólum. Auk þess verður 

litið til þess hvernig stuðningsaðilar styðja við fatlaða nemendur þegar kemur að 

félagslegum samskiptum þeirra í frímínútum. Gerðar voru athuganir í frímínútum 

á þremur fötluðum nemendum í almennum grunnskólum til að fá innsýn í 

félagslega stöðu þeirra og hvernig stuðningi þeirra er háttað. Þar sem athuganirnar 

voru fáar þá er ekki hægt að alhæfa um niðurstöður þeirra en hins vegar geta þær 

gefið ákveðnar vísbendingar um félagslega stöðu og stuðning við fötluð börn í 

frímínútum í grunnskólum. Hér að neðan verður gerð grein fyrir aðferðarfræði 

athugana, greint verður frá þátttakendum og framkvæmd athugana gerð skil. 

4.2 Þátttakendur 

Þátttakendur í athugunum voru þrír talsins, tveir drengir þeir Breki og Nökkvi og 

stúlkan Hrund. Rannsakendur breyttu nöfnum þátttakenda og tilgreindu ekki 

hvaða skóla þeir sækja til þess að virða trúnað. Drengirnir voru á tíunda og ellefta 

aldursári og stúlkan á því sjöunda. Þátttakendur voru valdir með 

hentugleikaúrtaki. Hentugleikaúrtak (e. convenience sample) er þegar 

rannsakendur velja sjálfir þátttakendur vegna greiðs aðgangs að þeim (Þorlákur 

Karlsson og Þórólfur Þórlindsson, 2003). Valdir voru þrír nemendur í almennum 

grunnskólum með ólíkar fatlanir. Þeir voru annað hvort með þroskahömlun eða 

líkamlega fötlun. 

4.3 Framkvæmd 

Framkvæmd var vettvangsathugun í 20 mínútna frímínútum í almennum 

grunnskólum. Vettvangsathugun (e. field research) er framkvæmd í náttúrulegum 

aðstæðum þar sem rannsakendur fylgjast með án þess að hafa áhrif á umhverfið 

(Elemes, Kantowitz, Roediger III, 2006). Rannsakendur reyndu að láta lítið fyrir 

sér fara og höfðu þátttakendur og starfsmenn sem sinntu gæslu í frímínútum ekki 

vitneskju um að fylgst væri með þeim. Rannsakendur voru lítt áberandi (e. 

unobtrusive observation) í þeim tilgangi að hafa sem minnst áhrif á hegðun 

þátttakenda. Þetta er meðal annars gert vegna þeirra áhrifa sem geta átt sér stað 

þegar þátttakendur hafa verið upplýstir um tilgang rannsóknar og hegða sér á þann 

hátt sem þeir telja að þóknist rannsakendum. (Elemes, Kantowitz, Roediger III, 

2006). Rannsakendur mættu í skólann stundarfjórðungi áður en frímínútur hófust. 

Þeir fengu upplýsingar um staðsetningu nemenda, aldur þeirra og fötlun. 

Því næst fóru rannsakendur við það anddyri sem þátttakendur notuðu til að 

fara út í frímínútur. Í anddyrinu var annað hvort skógeymsla eða bæði skógeymsla 

og fatahengi. Þar sem anddyrið hafði einungis að geyma skógeymslu var fatahengi 

staðsett frammi á gangi fyrir utan skólastofur barnanna. Þegar börnin höfðu farið 

út á skólalóðina gættu rannsakendur sín á því að halda sig í hæfilegri fjarlægð frá 

viðfangsefnum sínum og skráðu upplýsingar hjá sér eftir athuganir til að vekja 

ekki á sér frekari athygli. Eftir að skólabjallan hringdi nemendurna inn úr 

frímínútum fylgdust rannsakendur með þátttakendum halda aftur inn í skólann og 

athafna sig í anddyrunum. 

5 Niðurstöður rannsóknar 

5.1 Breki 

Breki var keyrður af skólafélaga sínum í hjólastól að göngugrind sinni. Þegar 

hann kom að anddyrinu var hann í útiskóm, hlýrri peysu og það eina sem hann 

klæddi sig í var húfa á leiðinni út eftir að skólabjallan hringdi. Það tók hann mjög 

stuttan tíma að komast út. Þegar út var komið gekk hann um skólalóðina með 

félaga sínum sem fór af og til fyrir aftan göngugrind hans og ýtti honum áfram. 

Þeir áttu einu sinni stutt samtal við starfsmann. Þeir fóru einu sinni inn í hóp barna 

sem voru í boltaleik en tóku ekki þátt í leiknum sem fljótlega flosnaði upp. Þá fóru 

þeir aftur að ganga og hlaupa um í nokkra stund þar sem félagi hans ýtti honum 

oft áfram. Allt í einu skildust leiðir þeirra og félaginn fór í aðra átt og fór að leika 

við önnur börn. Breki gekk þá einn í örstutta stund þar til annar drengur kom til 

hans og fór að ýta honum áfram. Þeir gengu og hlupu síðan saman um lóðina og 

áttu saman samskipti við barnahóp. Þeir fóru síðan að ljósastaur sem Breki fór að, 

stóð upp við og studdi sig við á meðan hinn drengurinn tók göngugrindina og 

hljóp í henni hring. Þá komu nokkur börn til Breka og áttu við hann samskipti og 

sýndu honum eitthvað í símanum sínum og kom þá drengurinn sem var í 

göngugrindinni líka til hans aftur. Fljótlega hringdi skólabjallan og þar með lauk 

frímínútunum. Drengurinn lét þá Breka aftur fá göngugrindina sína og ýtti honum 

hlaupandi inn. Breki tók af sér húfuna og fór beint inn í matsal í hádegismat. 

5.2 Hrund 

Þegar bjallan hringdi og frímínúturnar voru að byrja sat Hrund á stól við snagann 

sinn með snjógalla við hönd. Hún reyndi lítið sem ekkert að klæða sig í hann og 

loks þegar stuðningsfulltrúinn kom klæddi hann hana í úlpu, húfu og skó og drifu 

þau sig síðan út. Þessi athöfn tók um fimm mínútur. 

 Hrund og stuðningsfulltrúinn gengu saman af stað út og þegar þangað var 

komið gekk Hrund á undan stuðningsfulltrúanum í átt að grindverki, sem 

afmarkar lítið leikskólasvæði. Þar fylgdist hún með strákum í boltaleik en hafði 

engin samskipti við þá. Síðan færði hún sig yfir á leiksvæði með lítilli 

jafnvægislá, annarri stærri á gormum og tveimur mismunandi klifurgrindum. Hún 

gekk í átt að stóru jafnvægisslánni og á meðan talaði stuðningsfulltrúi hennar við 

tvo stráka og aðstoði þá við að renna upp rennilásnum á úlpunum sínum. Hrund 

sneri við á miðri leið, gekk til stuðningsfulltrúans sem hjálpaði þá Hrund við að 

renna upp rennilásnum á úlpunni og lagar útivesti sem öll börn í skólanum þurfa 

að klæðast í frímínútum. Síðan fóru þau saman á stóru jafnvægisslánna þar sem 

fyrir voru tveir strákar að leika sér við það að ýta hvor öðrum niður af slánni. 

Hrund fór upp á slánna í miðjuna og byrjaði að hoppa í fangið á 

stuðningsfulltrúanum sem greip hana, faðmaði og sneri í hring. Á meðan þetta átti 

sér stað tóku strákarnir einn leik þar sem þeir fóru í keppni um hver væri fyrstur 

að ýta hinum niður. Þessi atburðarás endurtók sig nokkrum sinnum. Á meðan á 

þessu stóð sneri Hrund sér allan tímann að stuðningsfulltrúanum og sýndi 

drengjunum ekki athygli og átti ekki samskipti við þá. Þá tók stuðningsfulltrúinn 

sig til og kom Hrund inn í leik strákanna þannig að hún fór á móti öðrum 

stráknum og reyndi að ýta honum niður af slánni. Hann leyfði henni að ýta sér 

niður og þá sneri Hrund sér við og gerði það sama með hinum stráknum. 

Strákarnir fóru síðan af jafnvægislánni og fóru að leika sér í kring og þá héldu 

Hrund og stuðningsfulltrúinn aðeins áfram að leika sér á slánni með sama hætti og 

greint var frá hér að ofan. Síðan fóru þau tvö saman í aðra klifurgrindina og hlupu 

þar um og klifruðu smá. Engin önnur börn voru að leik í þessari klifurgrind en í 

hinni sem var beint á móti voru nokkur börn að leik. 

     Þegar skólabjallan hringdi börnin inn gekk Hrund af stað en varð fyrir þeirri 

óheppni að fá körfubolta í sig. Hún sneri sér þá við að nemendunum sem höfðu 

kastað boltanum og sagði við þá að hún hefði ekkert meitt sig og hélt áfram göngu 

sinni inn á undan stuðningsfulltrúanum sem þá var að kalla á önnur börn inn. 

Þegar Hrund var komin inn byrjaði hún á því að taka af sér húfuna, þá klæddi hún 

sig úr úlpunni, rétti stuðningsfulltrúanum úlpuna sem hengdi hana þá upp fyrir 

hana. Síðan rétti Hrund fram annan fótinn í átt að stuðningsaðilanum sem þá hristi 

höfuðið og klæddi Hrund sig þá sjálf úr skónum, gekk frá þeim og fór inn. 

5.3 Nökkvi 

Nökkvi kom út úr stofunni þar sem bekkurinn hans hefur aðsetur. Hann var þá 

kominn í úlpuna sína og hélt á vettlingum. Um leið og hann kom út um dyrnar 

gekk hann að vegg með áföstum bekk sem hann klifraði yfir og fór þannig á 

aðalganginn. Þar settist hann niður ofan á úlpur og töskur og sat þar sem fastast. 

Ung stúlka kom stuttu seinna og tók í hönd hans, hjálpaði honum að standa upp og 

talaði við hann. Á þessum tímapunkti kom stuðningsfulltrúinn sem átti að fylgja 

Nökkva í frímínútum og bað hann um að fara að klæða sig í útiskóna, sem hann 

gerði síðan ekki. Stuðningsfulltrúinn fygldi honum þá fram í fataklefann og settist 

Nökkvi þá á bekk í anddyrinu og rétti stuðningsfulltrúinn honum kuldaskóna og 

spurði hann hvort hann ætlaði ekki að fara út að róla. Hann fór þá út á inniskónum 

og þegar stuðningsfulltrúinn ætlaði að fylgja honum inn til að klæða sig í útiskóna 

lagðist hann niður í horn anddyrisins. Áfram hélt stuðningsfulltrúinn að fá Nökkva 

í skóna en þá kom annar nemandi og talaði eitthvað við hann. Í kjölfarið færði 

Nökkvi sig inn og lagðist strax þar í gólfið, lá þar í smá stund áður en 

stuðningsfulltrúinn fékk hann til þess að fara í skóna sína með því að klæða hann í 

þá. 

     Loks þegar Nökkvi var kominn í útiskóna og fór út í frímínútur voru tíu 

mínútur búnar af frímínútunum. Hann gekk í átt að rólunum sem staðsettar voru 

við enda skólalóðarinnar. Hann gekk framhjá klifurgrind þar sem engin börn voru 

og spurði stuðningsfulltrúinn Nökkva hvort hann vildi prófa að hanga og sýndi 

honum hvernig hann gæti hangið. Nökkvi svaraði engu heldur gekk rakleiðis í átt 

að rólunum. Hann talaði ekki við neinn á leiðinni og sýndi engum barnahópum 

áhuga. Þegar hann kom að rólunum fékk hann sér sæti í einni þeirra og 

stuðningsfulltrúinn ýtti honum. Stuðningsfulltrúinn fór síðan að tala við annan 

starfsmann skólans og spjölluðu þeir saman á meðan þeir ýttu Nökkva öðru 

hverju. Stuðningsfulltrúinn fór á körfuboltavöll sem var við hliðina á rólusvæðinu 

og fór þar í körfubolta með nemendum og tveimur starfsmönnum skólans. Á 

meðan sat Nökkvi aðgerðalaus í rólunni. Þá kom til hans stelpa sem beygði sig 

yfir hann og talaði við hann. Eftir að stelpan var búin að tala við hann stóð hann 

upp, gekk að körfuboltavellinum, hljóp síðan að starfsmönnunum, potaði í þá og 

allir fóru að hlægja. Nökkvi gekk þá í átt að rólunum, stelpan kom aftur og sagði 

eitthvað við hann, hann sneri sér við, hljóp að starfsmönnunum og byrjaði að pota 

í þá og allir hlógu líkt og áður. Nökkvi fór síðan til baka og settist í sömu rólu og 

áður og sat þar þangað til bjallan hringdi. 

     Eftir að bjallan hringdi og Nökkvi átti að fara inn þá sat hann í rólunni þar til 

stuðningsfulltrúinn kom og sagði honum að fara inn. Þetta sagði hann að minnsta 

kosti tvisvar sinnum áður en hann tók í höndina á Nökkva og leiddi hann inn. 

Þegar inn var komið tók það Nökkvi dágóðan tíma að fara úr útiskónum sínum og 

fara í inniskóna og þurfti hann mikla hvatningu til þess. 

5.4 Samantekt úr niðurstöðum 

Þegar athuganirnar eru teknar saman má sjá hversu ólík félagsleg samskipti 

fatlaðra nemenda geta verið í frímínútum. Breki átti í miklum samskiptum við 

samnemendur sína og var nánast aldrei einn. Hann var sjálfstæður og þurfti ekki 

stuðning frá fullorðnum. Honum var oft ýtt áfram í göngugrind sinni af 

samnemendum. Hann tók ekki þátt í boltaleikjum en fylgdist þó með þeim. Hrund 

átti mjög lítil samskipti við aðra nemendur og virtist ekki sýna því áhuga heldur 

eyddi stórum hluta frímínútna í leik við stuðningsaðila sinn. Nökkvi sýndi mikinn 

mótþróa þegar hann átti að fara út í frímínútur og það tók hann langan tíma að fara 

út. Hann átti ekki mikil félagsleg samskipti við aðra og sýndi hvorki 

stuðningsfulltrúa né öðrum börnum mikinn áhuga.  

6 Umræður 

Þær rannsóknarspurningar sem við lögðum upp með að leita svara við í 

verkefninu voru þrjár talsins. Sú fyrsta var um það hvers vegna frímínútur eru í 

íslensku skólakerfi. Önnur spurning sneri að því hvernig félagsleg samskipti 

fatlaðra nemenda við samnemendur eru í frímínútum. Þriðja og síðasta 

rannsóknarspurningin var um það hvernig stuðningsaðilar styðja við fatlaða 

nemendur þegar kemur að félagslegum samskiptum í frímínútum. Hér að neðan 

verður umræða um niðurstöður rannsóknarinnar í tengslum við fræðin og aðrar 

rannsóknir á sviðinu sem fjallað var um í fyrri hluta verkefnisins. 

6.1 Hvers vegna frímínútur? 

Við upphaf rannsóknarvinnu var byrjað á því að leita eftir upplýsingum um 

frímínútur í skólastarfi á Íslandi. Leitað var eftir forsögu frímínútna, tilgangi 

þeirra og reglum. Hvergi fannst neitt um frímínútur í lögum og reglugerðum, 

aðalnámskrá grunnskóla né í sögubókum um grunnskóla á Íslandi. Því virðast ekki 

sérstakar reglur gilda um það hvernig grunnskólar haga frímínútum í skólum. Ætla 

má að skólastjórar hafi vald til að ákveða hversu oft frímínútur eru á dag, hve 

lengi þær eru í senn og hvernig gæslu í þeim er háttað. Þetta kom gríðarlega á 

óvart miðað við hversu hlutfallslega langur tími frímínútur eru af skóladeginum 

hjá nemendum og þeirri umræðu sem hefur myndast undanfarin ár vegna eineltis í 

þeim. Eftir mikla heimildaleit leituðum við til nokkurra kennara og skólastjóra í 

von um upplýsingar um frímínútur. Þar urðum við engu vísari og gátu kennarar og 

skólastjóri litlu svarað en töldu frímínútur vera vegna kaffitíma kennara og bentu 

á að orðið frímínútur kæmi hugsanlega fyrir í kjarasamningi þeirra, sem það síðan 

gerði. Þar kom orðið fyrir en einungis í sambandi við það að kennarar þurfi ekki 

að fara út í frímínútur nema að þeir fái fyrir það auka greiðslur. 

     Lítið sem ekkert fannst af rannsóknum um áhrif og ávinning frímínútna á 

Íslandi og mjög takmarkað magn af erlendum rannsóknum. Lýðheilsustöð gaf þó 

út bækling þar sem fram kom að frímínútur brjóti upp daginn fyrir börn, gefi þeim 

hvíld frá skólabókum og tækifæri til þess að hlaða batteríin fyrir komandi 

kennslustund (Rúnar Sigríksson, 2010). Frímínútur geta haft jákvæð áhrif á 

félagslegan þroska og líkamlegt hreysti (Rogers og Evans, 2008). Þetta er tími þar 

sem börn hafa frelsi til þess að eiga óþvinguð og frjáls samskipti við 

samnemendur sína án mikils eftirlits. Þetta getur þar af leiðandi verið góður tími 

fyrir nemendur til að eiga samskipti og leika saman á eigin forsendum (Rúnar 

Sigríksson, 2010). Fyrir önnur börn getur þetta frjálsræði reynst erfitt og valdið 

því að þeim líði illa í frímínútum (Anderson-Buther, Newsome og Nay, 2003). 

     Í vettvangsathugununum virtist allur gangur á því hvort nemendum líkaði vel 

að vera úti í frímínútum eða ekki. Fyrir Breka og Hrund virtust frímínútur 

ánægjulegur tími þar sem Breki flýtti sér út og nýtti tímann vel til hreyfingar og 

félagslegra samskipta og augljóst var að Hrund hafði gaman af því að vera úti. 

Nökkvi sýndi hins vegar mikinn mótþróa við það að fara út og má ætla að hann 

hafi ekki haft löngun til þess að fara út í frímínútur. 

6.2 Félagsleg samskipti fatlaðra nemenda í frímínútum 

Eitt markmiða grunnskólans er að stuðla að líkamlegum, andlegum og 

félagslegum þroska nemenda (Lög um grunnskóla nr. 91/2008). Í aðalnámskrá 

grunnskóla er sérstaklega tekið fram að kenna skuli félagsleg samskipti líkt og 

önnur fög í skólanum (Aðalnámskrá grunnskóla: Almennur hluti 2011). Lítið 

svigrúm er þó innan almennra kennslustunda til þess að efla félagsleg samskipti 

(Jarrett, 2002). Frímínútur eru stór hluti af skóladeginum þar sem börn eiga jafnan 

í félagslegum samskiptum og mætti því nýta sem tækifæri til að stuðla að 

jákvæðum samskiptum nemenda með markvissum hætti. 

     Breki tók ekki þátt í leik barnanna en átti mikil samskipti við önnur börn í 

frímínútum sem var ekki í samræmi við grein Snæfríðar Þóru Egilson (2003) þar 

sem fram kom að börn með hreyfihömlun væru oft ein að fylgjast með 

samnemendum í leik og eigi í litlum félagslegum samskiptum. Miðað við þau 

félagslegu samskipti sem hann átti í frímínútum má álykta að hann eigi í 

jákvæðum samskiptum við aðra, hafi mikla félagslega hæfni og hafi myndað 

vináttutengsl við önnur börn. Hann átti einungis samskipti við ófatlaða 

samnemendur og leitaði til þeirra í jafnmiklu mæli og þau leituðu til hans. Hann 

var þá hvorki afskiptalaus né dró hann sig í hlé í frímínútum sem er á skjön við 

niðurstöður nokkurra rannsókna á samskiptum milli fatlaðra og ófatlaðra nemenda 

í grunnskólum (Gretar L. Marinósson, 2007; Kristín Björnsdóttir, 2003). 

     Niðurstöður athugunar sýndu að Hrund var mestmegnis í samskiptum við 

stuðningsaðila sinn. Hún virtist ekki hafa frumkvæði að né viðhalda 

gagnkvæmum samskiptum við samnemendur sína og því líklegt að hún búi ekki 

yfir mikilli félagslegri hæfni (Katz og McClellan, 1997). Börn hafa mismikla 

félagsþörf (Álfheiður Steindórsdóttir og Guðfinna Eydal, 1995) og er sá 

möguleiki fyrir hendi að Hrund sæki ekki í félagsskap annarra barna sem þó má 

draga í efa vegna þess að hún lék sér stóran hluta af frímínútunum við 

stuðningsaðilann sinn og virðist mynda tengsl við hann í stað samnemenda sem 

fötluðum nemendum hættir til að gera (Causton-Theoharis og Malmgren, 2005a). 

Það leit því frekar út fyrir að Hrund drægi sig í hlé þar sem hún sótti ekki í 

samskipti við samnemendur og þeir létu hana afskiptalausa sem er í samræmi við 

rannsókn úr almennum grunnskólum á Íslandi (Gretar L. Marinósson, 2007).  

     Nökkvi hafði lítil sem engin samskipti við samnemendur sína og 

stuðningsaðilann. Einu samskiptin sem hann átti voru við stelpu sem kom til hans 

þegar hann sat í rólunum. Virtist hún segja eitthvað við hann sem gerði það að 

verkum að hann stóð upp, gekk að körfuboltavellinum og fór að fíflast í 

stuðningsaðilanum og öðrum starfsmönnum sem sinntu gæslu. Þegar Nökkvi var 

kominn hálfa leið að rólunum kom stelpan til hans aftur, sagði eitthvað við hann 

og hann endurtók leikinn. Eftir það fór hann rakleiðis aftur í róluna þar sem hann 

sat það sem eftir var frímínútna. Af þessu má ætla að stelpan hafi beðið Nökkva 

að atast í starfsmönnunum sem hann síðan gerði. Þeirra samskipti voru því meira í 

formi fíflagangs en í formi jákvæðra samskipta. Eins og sjá mátti sýndi Nökkvi 

ekki frumkvæði að samskiptum og hélt ekki uppi samræðum. Því má gera ráð 

fyrir að félagshæfni hans sé ekki góð (Katz og McClellan, 1997). Nökkvi var ekki 

útilokaður eða látinn alveg afskiptalaus af samnemendum sínum en þau litlu 

samskipti sem hann átti virtust ekki einkennast af virðingu við hann. Nökkvi dró 

sig í hlé í samskiptum af sjálfsdáðum og virtist hunsa stuðningsaðila sinn þegar 

hann gerði tilraunir til þess að eiga samskipti við hann (Gretar L. Marinósson, 

2007). Nökkvi virtist ekki hafa mikla félagsþörf og kaus að verja frímínútunum 

einn síns liðs (Álfheiður Steindórsdóttir og Guðfinna Eydal, 1995). 

     Af þessu má draga þá ályktun að samskipti fatlaðra nemenda í frímínútum séu 

með ólíkum hætti. Sumir nemendur eiga í jákvæðum gagnkvæmum samskiptum 

við samnemendur sína, á meðan aðrir umgangast að mestu stuðningsaðila sína og 

enn aðrir eru í litlum sem engum tengslum við annað fólk. 

6.3 Þátttaka 

Í aðalnámskrá grunnskólanna er mikil áhersla lögð á þátttöku nemenda í 

skólastarfi (Aðalnámskrá grunnskóla: Almennur hluti 2011). Þátttaka er flókið 

hugtak en þó mikilvægt þegar kemur að frímínútum. Þátttöku má skilgreina sem 

afskipti einstaklings af athöfnum daglegs lífs (World Health Organization, 2007). 

Hætta er á að fötluð börn taki síður þátt í daglegum athöfnum og sýna rannsóknir 

fram á að hlutdeild þeirra sé takmörkuð í frímínútum skólans (Law og King, 2000; 

Snæfríður Þóra Egilson, 2003; Smyth og Andersson, 2000). Þátttaka Nökkva og 

Hrundar var af skornum skammti þar sem þau tóku lítinn sem engan þátt í 

félagslegum samskiptum við aðra nemendur. Breki tók ekki þátt í boltaleikjum en 

var hins vegar virkur í félagslegum samskiptum. Þrátt fyrir að geta ekki tekið þátt 

í öllum leikjum samnemenda vegna fötlunar sinnar virtist það ekki aftra honum 

félagslega. Nökkvi og Hrund tóku lítið þátt í leikjum við samnemendur en Hrund 

var hins vegar virk í leik sínum við stuðningsaðilann á meðan Nökkvi var það 

ekki. 

6.4 Stuðningur 

Fólk er misfært í mannlegum samskiptum og þurfa sumir aðstoð við að efla og 

læra þá færni. Í lögum um grunnskóla nr. 91/2008 kemur fram að nemendur með 

sérþarfir eigi rétt á stuðningi til að koma til móts við þarfir þeirra. Þar sem færni í 

samskiptum er talinn jafn mikilvægur þáttur í skólastarfi og hver annar 

(Aðalnámskrá grunnskóla: Almennur hluti 2011) er mikilvægt að nýta hvert 

tækifæri sem gefst til að stuðla að aukinni samskiptafærni og geta stuðningsaðilar 

komið þar sterkir inn. Frímínútur gætu nýst sem tækifæri til að efla félagsleg 

samskipti en virðist oft gleymast í því sambandi. Í vettvangsathugunum voru 

nemendur eins og áður kom fram staddir á ólíkum stöðum félagslega og þurftu því 

mismikinn stuðning. 

     Breki var sá eini sem ekki var með stuðningsaðila í frímínútum. Hann var 

sjálfstæður með aðstoð samnemenda sinna (Causton-Theoharis og Malmgren, 

2005b). Í tilfelli Breka má ætla að verið sé að stuðla að sjálfstæði hans með því að 

hann leiti til samnemenda eftir aðstoð í stað stuðningsaðila. Því gætu fylgt 

vankantar. Ófötluð börn sem aðstoða fötluð börn eiga það til að veita of mikla 

aðstoð (Causton-Theoharis og Malmgren, 2005b). Í frímínútunum voru vinir hans 

stöðugt að ýta Breka áfram í göngugrindinni og veltum við því fyrir okkur hvort 

það hafi verið aðstoð þeirra eða hluti af leik. Ef um aðstoð var að ræða má spyrja 

sig hvort hjálpsemi þeirra og stuðningur hafi verið óþarflega mikill. Í slíkum 

tilvikum gæti verið nauðsynlegt að fá börnin í samráði við Breka til að 

endurskoða aðstoð sína. 

     Þegar Hrund fer út í frímínútur fylgir henni stuðningsaðili. Eins og áður kom 

fram var Hrund háð stuðningsaðila sínum og léku þau sér tvö saman nánast allar 

frímínúturnar. Stuðningsaðilinn gerði eina tilraun til að koma Hrund í leik við tvo 

drengi sem varði síðan í stutta stund. Á þessum árum leitast börn hinsvegar eftir 

vinskap við önnur börn af sama kyni (Álfheiður Steindórsdóttir og Guðfinna 

Eydal, 1995) og því má ætla að leikurinn hefði geta varað lengur ef um stelpur 

hefði verið að ræða. Stuðningsaðilanum bauðst annað tækifæri sem hann nýtti 

ekki til að stuðla að félagslegum samskiptum Hrundar við samnemendur þegar 

nokkur börn voru í leiktæki nálægt þeim. Þess í stað voru þau mest ein í leik og 

var nálægð stuðningsaðilans mjög mikil nánast allan tímann. Þegar afskipti 

stuðningsaðila eru of mikil getur það aftrað samskiptum nemandans við jafningja 

og getur leitt til þess að hann verði háður fullorðnum einstaklingi (Giangreco, 

Edelman, Luiselli og Macfarland, 1997). Miðað við fötlun Hrundar og íhlutun 

stuðningsaðilans allar frímínúturnar kom það okkur í opna skjöldu þegar hún rauk 

inn á undan stuðningsaðilanum þegar bjallan hringdi, fékk bolta í sig á leiðinni, 

sneri sér við, sagði að hún hefði ekkert meitt sig og hélt göngu sinni áfram án 

nokkurra vandræða. Vegna þess sem á undan hafði gengið í frímínútunum töldum 

við að Hrund gæti átt í vandræðum með tjáskipti og ætti erfitt með að skynja 

umhverfi sitt. Um leið og við sáum að hún gæti gert sig skiljanlega fórum við að 

efast um nauðsyn svo mikillar aðstoðar þar sem áhrifaríkt getur verið að auka 

félagsleg samskipti fatlaðra barna með því að minnka stuðninginn með 

markvissum hætti þegar það á við (Causton-Theoharis og Malmgren, 2005b). Í 

tilfelli Hrundar gat stuðningsaðilinn óafvitandi verið að stuðla að lærðu 

hjálparleysi hennar. Hrund byrjaði að klæða sig sjálf úr útifötunum í lok 

frímínútnanna þangað til stuðningsaðili hennar kom en þá virtist hún hætta að 

reyna sjálf og vildi fá hjálp við það. Þar af leiðandi má draga þá ályktun að 

stuðningsaðili Hrundar hafi mögulega dottið í þá gryfju að vera of liðtækur og 

bendir það til þess, sem rannsóknir sýna fram á, að þegar stuðningur er óþarflega 

nálægur geti hann haft  neikvæð félagsleg áhrif (Causton-Theoharis og Malmgren, 

2005b; Giangreco, Edelman, Luiselli og Macfarland, 1997). 

     Þegar Nökkvi fer í frímínútur er hann með stuðningsaðila með sér. 

Stuðningsaðilinn nýtti sér áhuga Nökkva á því að róla til þess að drífa hann út í 

frímínútur. Nökkvi reyndist gera litla tilburði til þess að róla sér sjálfur, vissi 

jafnvel ekki hvernig hann ætti að bera sig að þannig að stuðningsfulltrúinn ýtti 

honum til að byrja með. Síðan færði stuðningsaðilinn sig um set og skildi Nökkva 

eftir aðgerðarlausan í rólunni. Þarna hefði stuðningsaðilanum mögulega gefist 

ráðrúm til þess að kenna Nökkva að róla sjálfur og síðar gripið tækifærið til 

samleiks þegar Nökkvi kom og potaði í hann með því að leika við hann á móti. 

Með því að sýna frumkvæði að leik er mögulegt að Nökkvi hafi opnað fyrir 

byrjun á leikjaformi sem hefði síðan verið hægt að útfæra í leik með öðrum. 

Nökkvi hefði þá fengið tækifæri til þess að prófa sig áfram í samleik með öðrum 

sem eflir félagsfærni hans (Katz og McClellan, 1997). Hlutverk stuðningsaðila er 

að aðstoða nemendur við að ná einstaklingsmiðuðum markmiðum í námi (Freyja 

Haraldsdóttir, 2007). Ætla má að stuðningsaðilinn hafi meira verið að sinna gæslu 

en að veita Nökkva stuðning við það sem hann tók sér fyrir hendur. Það gæti 

mögulega stafað af skorti á vitneskju um almennt hlutverk hans sem 

stuðningsaðila eða á sértækum þörfum nemandans. 

     Stuðningsaðilar styðja við nemendur í frímínútum með ólíkum hætti. Sumir 

stuðningsfulltrúar standa yfir nemendum nánast aðgerðalausir á meðan aðrir leika 

við nemendurna og reyna jafnvel að koma þeim í leik ef tækifæri gefst til. Af 

þessum athugunum teljum við að stuðningsaðilar hefðu getað gert betur ef þeir 

hefðu markvisst verið að vinna að félagslegum umbótum meðal nemendanna. Til 

þess að vel verði þyrfti að liðsinna og kenna stuðningsaðilum hvernig best sé að 

standa vörð um sjálfstæði nemenda á meðan félagshæfni þeirra er styrkt og gætu 

þroskaþjálfar komið að þeirri fræðslu. 

6.5  Samantekt úr umræðum 

Í umræðum var leitast við að svara þeim rannsóknarspurningum sem settar voru 

fram í inngangi. Fyrsta rannsóknarspurningin var um það hvers vegna frímínútur 

eru í íslensku skólakerfi. Ekki tókst að fá svör við þeirri spurningu með beinum 

hætti þar sem um þær gilda engar sérstakar reglur, ekki er minnst á þær í lögum 

um grunnskóla og þeim reglugerðum er að þeim lúta. Auk þess fannst ekkert um 

tilvist frímínútna í íslenskum fræðum eða sögu grunnskóla á Íslandi. Önnur 

rannsóknarspurningin sneri að því hvernig félagsleg samskipti fatlaðra nemenda 

við samnemendur eru í frímínútum. Vettvangsathuganir okkar sýndu ólík 

félagsleg samskipti fatlaðra nemenda við samnemendur sína. Sumir nemendur áttu 

í jákvæðum gagnkvæmum samskiptum við samnemendur, á meðan aðrir áttu að 

mestu leyti samskipti við stuðningsaðila og enn aðrir áttu í litlum sem engum 

samskiptum við annað fólk. Það er því ljóst að allur gangur er á því hversu mikil 

félagsleg samskipti fatlaðir nemendur eiga við samnemendur sína í frímínútum. 

Þriðja og síðasta rannsóknarspurningin var um það hvernig stuðningsaðilar styðja 

við fatlaða nemendur þegar kemur að félagslegum samskiptum í frímínútum. 

Niðurstöður vettvangsathugana gefa til kynna að almennt stuðli stuðningsaðilar 

ekki að félagslegum samskiptum fatlaðra nemenda við samnemendur í 

frímínútum. Vettvangsathuganirnar sýndu að stuðningsaðilar voru annaðhvort í 

óþarflega mikilli nálægð eða í of mikilli fjarlægð við nemendur og hvöttu þá ekki 

til félagslegra samskipta í miklu mæli. 



 39 

7 Lokaorð 

Vinnan við verkefnið var skemmtileg og áhugaverð í ljósi þess hve lítið var til af 

upplýsingum um efnið. Það kom okkur í opna skjöldu hve lítið er almennt til um 

frímínútur þar sem við töldum okkur geta fundið meira efni um þær áður en leit 

okkar hófst. Í kjölfarið komu upp fjölmargar spurningar sem okkur langaði að fá 

svör við en tókst ekki. Þetta voru spurningar á borð við hvaða reglur gilda um 

frímínútur og hver sé tilgangur þeirra. Þar sem lítið er til um efnið teljum við 

brýna þörf á umræðu um frímínútur og hlutverk þeirra. 

Í kjölfar vettvangsathugana sem við gerðum til að varpa ljósi á 

rannsóknarspurningar okkar vöknuðu enn fleiri spurningar sem aftur var erfitt að 

fá svör við. Við hefðum t.d. viljað vita hvort það séu reglur um lágmarksfjölda 

starfsmanna í frímínútum og hvort fötluð börn fengju almennt stuðningsaðila með 

sér út í frímínútur. Auk þess undrumst við að engar tiltækar stefnur séu skráðar 

um frímínútur í aðalnámskrá grunnskóla og veltum við fyrir okkur hvers vegna 

einungis viðunandi gæsla sé í frímínútum á meðan á öðrum tímum skóladags sé 

mikið lagt upp úr faglegri kennslu, þrátt fyrir að eineltismál komi oft upp á þeim 

tíma. Í ljósi þess furðum við okkur á þessari mótsögn í skólakerfinu, veltum því 

fyrir okkur hvort umræðan um útrýmingu frímínútna sé samt sem áður á 

villigötum þar sem þær eru mögulegur vettvangur námstækifæra svo fremur sem 

tilgangur þeirra er skýr. Þessi í stað teljum við mikilvægt að gera meira úr 

frímínútum vegna þeirra tækifæra sem þær búa yfir. Með fleiri starfsmönnum og 

markvissara starfi eru þær vettvangur til þess að efla samskipti og vináttu á milli 

ólíkra einstaklinga. Ef starfsmönnum yrði fjölgað í frímínútum gæfist þeim t.d. 

svigrúm til þess að aðstoða nemendur við þátttöku í markvissum leikjum. Með 

leikjunum og þeim samskiptum sem geta átt sér stað í frímínútum efla nemendur 

félagsfærni, samskiptafærni, samvinnu, læra að deila hlutum og að leysa 

vandamál (Rogers og Evans, 2008). En það eru þættir sem öllum nemendum 

kæmi til góðs að efla og ná tökum á. 

 Við hefðum viljað hafa stærra úrtak til þess að rannsóknin væri 

marktækari. Þannig gætum við fengið skýrari mynd af því hvernig félagsleg 

samskipti fatlaðra barna eru í frímínútum í skólum landsins og hvernig 

stuðningsaðilar veita nemendum stuðning í frímínútum í því skyni að efla 

félagsleg samskipti þeirra við aðra. Við teljum margt mega bæta varðandi 

félagsleg samskipti fatlaðra barna og þær leiðir sem stuðningsaðilar geta nýtt á 

uppbyggilegan hátt í námi nemandans. Þroskaþjálfar geta haft leiðsagnargildi fyrir 

stuðningsaðila og marka þannig hvernig stefna megi að því að þróa félagsleg 

samskipti fatlaðra barna við samnemendur. Eins og áður sagði þá teljum við 

tilgang frímínútna og framkvæmd þeirra einkar verðugt rannsóknarefni vegna 

álitamála um tilvist, tilgang og fyrirkomulags. 

